
ЭСТЕТИКАЛЫҚ ТƏРБИЕ МЕН  
ХАЛЫҚ ДƏСТҮРІНІҢ САБАҚТАСТЫҒЫ 

 
Бүгінгі таңда мектептің басты 

мақсаты – əр оқушыны мəдениетті, 
жоғары адамгершілікті, шығармашыл, 
эстетикалық талғамы биік, əлеуметтік 
өмірге бейімделген тұлға етіп қалып-
тастыру. Бұл – мектеп, отбасы, қоғам-
дастық, ең алдымен оқушының бірлес-
кен əрекетінің арқасында ғана өз нəти-
жесін береді. 

Адамның эстетикалық мəдениеті 
– оның жалпы мəдениетінің жарқын 
бір көрсеткіші. Бұл – туған, өскен 
ортаға, табиғат құбылыстарына, алған 
білімге, тəлім-тəрбиеге, қоғамда атқа-
ратын қызметке, тұрмыс жағдайында 
жəне тағы басқа толып жатқан себеп, 
факторға байланысты қалыптасады. 

Ұлы сыншы В.Г. Белинский бы-
лай деп жазған: «Əсемдікті сезіну – 
адамгершілік қасиеттің шарты. Тек 
осы сезім төңірегінде ғана ақыл-пара-
сат болуы мүмкін ..., тек осы сезіммен 
ғана азамат өзінің жеке басының мүд-
делерін де, өзінің жеке көзқарасын да 
Отан үшін құрбандық ете алады, тек 
осы сезіммен ғана адам өмірде ерлік 
істей алады, оның бар ауыртпалығына 
белі қайыспайды».  

Есімі əлемге əйгілі, екінші Арис-
тотель атанған Əл-Фараби өзінің ғы-
лыми еңбектерінде «адамға ең бірінші 
білім емес, тəрбие берілуі керек, тəр-
биесіз берілген білім – адамзаттың қас 
жауы, оның барлығы апат əкеледі» де-
се, ұлы Абай кезінде «Атаның баласы 
болма, адамның баласы бол! Əкенің 
баласы – дұшпаның, адамның баласы 
– бауырың» деген еді. 

Ұлы Абай балалар мен жеткін-
шектерге эстетикалық тəрбие беруде 
халық мұрасының тəрбиелік күшін жо-
ғары бағалаған. Ол эстетикалық тəр-
бие саласында арнайы еңбек қалдыр-
мағанымен, өзінің өлеңдері мен қара 
сөздеріне халықтың мақал-мəтелдерін, 

нақыл сөздері мен салт-дəстүрлерін 
орынды пайдалану арқылы балалар 
мен жеткіншектердің болмысқа деген 
эстетикалық көзқарасының, талғамы-
ның, сезімінің қалыптасуына ықпал 
етті. 

Абай «Жеті жұрттың тілін біл, 
жеті түрлі білім біл» деген оймен бала-
ларды өз халқының өнерін меңгеріп 
қана қоймай, басқа халықтардың да 
өнер-білімін, ғылымы мен тілін үйре-
нуге шақырады. Əрбір халықтың «ті-
лін меңгерген, өнерін білген кісі оны-
мен бірдейлік» пікір таластыра алады, 
оған жалынышты болмайды, өзінің тұ-
рақты көзқарасы, ой-пікірі болады, əр-
бір халықтың өнеріндегі өзіндік ерек-
шеліктерді ажырата біледі деп өз пікі-
рін «Жиырма бесінші сөзінде» одан 
əрі жалғастыра түседі. Сөйтіп, ғылым 
мен өнердің мазмұнын, қажеттілігін 
талдап түсіндіре отырып, оған бала-
ларды тартып, қызықтыруға, «барың-
ды салсаң да... балаң бала болсын де-
сең – оқыт», «көкірек – көзі ашылады» 
деп, ғылым мен өнердің бала болаша-
ғы үшін қажет екендігіне ата-аналар-
дың көзін жеткізуге ұмтылады. 

Балалар мен жастардың əсемдік-
ке, сұлулыққа деген көзқарасын қа-
лыптастыруда Абай өлеңдерінің рөлі 
ерекше. «Қуатты ойдан бас құрап, ер-
келеніп шығар сөз» деп ұлы ақынның 
өзі айтқанындай, оның өлеңдері туған 
жердің сұлу табиғаты, қазақ ауылы-
ның көріністері, адамдардың көңіл-
күйі сан алуан сезімдерімен ұласып 
музыка үніндей естіледі. Мұндай су-
реттемелер «Жаз», «Күз», «Жазғытұ-
рым», «Желсіз түнде жарық ай» т.б. 
өлеңдерінде ерекше əсерлі көрсетіл-
ген. 

Осы жоғарыда айтылғандардың 
бəрі ғұлама ағартушы идеясының, ой-
пікірі мен ақыл-өсиетінің өміршеңді-

гін, жаңашылдығын көрсетеді. Олар 
əсіресе бүгінгі таңда, қоғамның жаңа-
руы, демократиялануы үрдісінде, елі-
міздің егемендік алып, тарих қайта құ-
ралып жатқан кезде жеткіншек ұрпақ-
тың адамгершілік қасиеттерін, эстети-
калық талғамын қалыптастыруда ма-
ңызды рөлін түсінуге тиіс. 

Əсемдікті ұнататын табиғи сезім 
адам баласында туа пайда болғаны-
мен, ол жүре келе дамиды. Оған əсер 
ететін факторлар көп жақты. Сондық-
тан да оның дамуы біреуде жоғары, бі-
реуде төмен болуы адамның эстетика-
лық мəдениетінің қалыптасу дəрежесі-
не де əр түрлі септігін тигізеді. Əсем-
діктің адамға тигізер əсері туралы Н.Г. 
Чернышевский былай дейді: «Əсем-
діктің адамға ететін əсері – ол бейне 
бір сүйкімді кісінің қасында отырғанда 
бөлінетін жарқын қуаныш сезіміне ба-
рабар. Əсемдік атаулыны есепсіз жа-
нымыз сүйеді, біз оған сүйсінеміз, ең 
жақын адамымызды көргендей рахат-
танамыз».  

Тəрбиенің қай саласы да негізі-
нен балаларға, жас өспірімдерге арна-
лады. Ал оларды əсемдікті сезініп, қа-
дірлей білуге баулу эстетикалық тəр-
бие жүргізу арқылы іске асырылады. 
Жастарға эстетикалық тəрбие беруді 
халқымыздың дəстүрлерімен сабақтас-
тыра жүргізе білу бүгінгі күн талабы. 
Осы орайда «Эстетикалық тəрбиенің 
мақсат-міндеттері қандай?», «Сабақ-
тастық дегеніміз не?» деген сұрақ туа-
ды. 

Эстетикалық тəрбие – бұл өнер 
шығармалары жəне шынайы құбылыс-
тарды эстетикалық түйсіну қабілеті-
нің, сонымен бірге өмір жолындағы өз 
шығармашылық қабілетін арттырудың 
мақсат-бағдары, даму жолы.  

 Эстетикалық тəрбиенің мақса-
ты – оқушының бойында көркем-эсте-
тикалық мəдениетті қалыптастыру, 
оны жоспарлы жəне мақсатты түрде 
сіңіре білу. 

 Эстетикалық тəрбиенің мін-
деттері:  

• Əр түрлі өнер адамдарының 
іс-əрекеті арқылы баланың тəртібіне, 
өмірге көзқарасына, түсінік-құлықты-
лығына игі əсер ету; 

• Халық ауыз əдебиеті үлгіле-
рін оқи отыра, халықтық дəстүрлердің 
қыр-сырын түсінуге, табиғаттың, ең-
бектің сұлулығын жəне адам іс-əреке-
тінің əдемілігін бағалай білуді үйрету. 

• Əдеби шығармалар, өнер құ-
ралдары арқылы көркем шығармашы-
лық сезімін, талғамын дамыту.  

• Эстетикалық құралдарды: 
өнер, əдебиеттерді қолдана білу дағ-
дысын қалыптастыру. 

• Эстетикалық сезімді жəне эс-
тетикалық қабылдауды тəрбиелеу. 

• Қоғамдағы, табиғаттағы, 
өнердегі əсемдікті көре біліп, сезінуге 
тəрбиелеу жəне оларда байқай білу қа-
білетін дамыту; 

 Ал, сабақтастық дегеніміз – бі-
лім беруде оқу пəнінің əр түрлі бөлім-
дері арасында қажет байланыстарды 
белгілеу, оқытудың əр түрлі кезеңде-
рінде сол байланыстардың қатынасын 
дұрыс орнату болып табылады. Сабақ-
тастық ұғымы оқушылардың білімі 
мен икеміне қойылатын талаптарды, 
оқыту əдістері мен тəсілдерін, жаңа 
оқу материалдарын түсіндіру мен оны 
толық меңгеруге жүргізілетін жұмыс-
тарды да қамтиды. Сонымен оқытуда 
сабақтастық орын алу үшін ғылымның 
мазмұндық көлемі, баяндау логикасы, 
орналасу жүйесінің жас ерекшелікке 
сəйкестігі айқындалуы керек.  

Оқытуда сабақтастық талапта-
рын ескеру білімді теориялық жəне тə-
жірибелік тұрғыдан беріп, оның өмір-
дегі əсерін кеңейтеді.  

Білім берудегі сабақтастықтың 
осы қағидаларын тəрбиелеу ісінде қа-
лай қолданамыз? Ол үшін, ең алды-
мен, адамның білімі, ақыл-парасаты 
оның мінез-құлқының, тəрбиесінің қа-
лыптасуына өз үлесін қосатынын еске-
ріп білім беру мен тəрбиелеуді ұштас-
тыра жүргізу қажет.  

Бастауыш сынып оқушыларымен 
эстетикалық тəрбиені халқымыздың 

озат дəстүрлерін ескере отырып жүр-
гізу бастауыш сынып мұғалімдерінің 
мəртебелі міндеті.  

Өйткені, балалық сезім – саналы 
өмірдің негізі. Бұдан саналы өмір негі-
зін қалауда қандай да берік, сенімді ті-
рек қажет болатыны түсінікті. Демек, 
бала эстетикалық жағынан дамып, же-
тілуі үшін, тəрбиені өте ерте, баланың 
жас кезінен бастау керек.  

Бұл туралы белгілі мүсінші С.Г. 
Коненков: «Бала күндегі əсер кімнің 
де болса келешегіне көп себін тигізе-
ді... Бала шағыңда алған əсерің, сол 
сияқты ғылым жолындағы кезеңдерің 
мəнді өміріңнің негізі жəне де осы 
мөлдір таза да жарқын күндердегі 
есіңде қалғандар – өміріңде ұмытыл-
майтын естеліктеріңді сақтайтын қой-
ма ролін атқарады» – дейді. Сондық-
тан əр оқушының өзін қоршаған орта-
дан əсемдікті сезінуі, оны бағалап үй-
ренуге талпынуы сол баланың бүкіл 
жан-дүниесіне əсер етеді. Дегенмен 
адамның көркемөнерге деген қабілеті-
нің дамуы, қабілетінің шығармашы-
лықпен ұштасуы, оның бала кезінен 
тəрбиенің осы түрлерімен қамтылуына 
жəне əр оқушының жеке-дара ерекше-
ліктерін ескеріп, тəрбиені белгілі мақ-
сатқа бағыттап жүргізуге байланысты.  

Эстетикалық тəрбиені жасөспі-
рім балалармен, олардың ата-аналары-
мен бірге бастауыш сынып мұғалімде-
рі де жүргізеді. Сондықтан да бастау-
ыш сынып оқушылары эстетикалық 
тəрбиені кітап оқу, музыка тыңдау, 
бейнелеу өнері мен театр, кино арқы-
лы, көркемөнерге тарту арқылы, т.с.с. 
басқа да жолдармен жүргізуге болаты-
нын біліп қана қоймай, оны қалай жү-
зеге асыру тəсілдерін де меңгеруі ке-
рек. 

Қазақ халқы ұрпақ тəрбиесіне 
ана құрсағында жатқаннан-ақ қамқор-
лық жасап, бесікке салу, шілдехана, ат 
қою, қырқынан шығару т.б. толып 
жатқан өмір кезеңдерін тойлап, өлең-
мен жырмен өрнектеген. Сұлулыққа 
жаны үйір халқымыз ғасырлар бойы 
жас ұрпақтың сымбаты, келбеті мен 

мінезіне, ақылына, өнегесі мен өнеріне 
дəстүрлі талғам қалыптастырған. Эсте-
тикалық тəрбиенің қалыптасуына от-
басының алатын орны ерекше. Ата-
аналар баланың əрбір іс-əрекетіне, кө-
ңіл күйіне, көзқарасына терең үңіліп 
қарау, келешекте олардың өз орнын, 
теңін тауып, отбасының тірегі болуға 
тəрбиелеген. Əсіресе қыз баланы иба-
лы тəртіпті етіп тəрбиелеу отбасының 
нысанасы болған. Эстетикалық жəне 
этикалық тəрбиенің маңызы жаман 
əдетті тыю, сыпайылық, əдепсіздік жа-
самау, қонақ күту əдебі дастархан ба-
сындағы əдепсіздікті тыюға баулиды. 
Ырым мен тыйым сөздердің эстетика-
лық тəрбиеге беретін мəні өте зор.  

Жалпы эстетикалық тəрбие – ата-
аналармен бірге ұстаздар қауымына 
ортақ болғандықтан, негізгі мақсаты – 
балалардың бойына адамгершілік пен 
саналықтың бастапқы қарапайым бел-
гілерін дарыту. Өнегелі отбасынан нəр 
алған баланың болашағы жарқын эсте-
тикалық тəрбиені бойына жақсы сіңір-
ген жас ұрпақ өмірдің қыр-сырын бі-
луге тырыса отырып, əдепті азамат бо-
лып қалыптасады, тəн мен жан сұлу-
лығының сезімдерін дұрыс түсіне бі-
леді.  

Егер ойланып көрсек, музыка-
сыз, əнсіз ешбір үй жоқ десе де бола-
ды. Бірақ онда өсіп келе жатқан бала-
лар қандай музыка тыңдайды, қалай 
əндетіп, би билейді? Осыларды анық-
тау, бала сезімін дөп баса білу – аса 
қиын да күрделі үрдіс. 

Эстетикалық таным бір күнде 
пайда бола қалатын, өздігінен туын-
дайтын нəрсе емес, ол мысқалдап жи-
налатын адам бойындағы асыл қасиет-
терді аялап тəрбиелеу негізінде қалып-
тасады. Соның нəтижесінде адам бой-
ындағы кейбір касиеттерді сонау ары-
дан, ата-бабадан тарап, ұрпақтан-ұр-
паққа жалғасып келе жатқан мұра деу-
ге де болады. Мысалы, жасы үлкен 
адамды сыйлау, қарияның əлеуметтік 
орнын коғамдық иерархияның ең ба-
сына қою – ұлттық этиканың мақтаны-
шы. Бұл жағдайда жасы үлкен адам 

моральдық адамгершілік қасиеттердің 
иесі ретінде саналады. 

Эстетикалық тəрбиені мұғалім-
дер, сынып жетекшілері, ата-аналар 
оқу үрдісінде, оқудан тыс іс-əрекет-
терде, отбасында белгілі бір жүйеде 
жүргізіп отырады. Педагогтар мен тəр-
биеленушілердің біріккен іс-əрекеті 
нəтижесінде эстетикалық мəдениеті 
қалыптасады. Эстетикалық тəрбиенің 
сипаты өзгеше – ол тек адамгершілік, 
еңбек, ақыл-ой, дене дамуымен тығыз 
байланыста болған жағдайда ғана жү-
зеге асып, оқушылардың қоршаған дү-
ниеге деген сезімін оятады. 

Халықтың этикалық дəстүрлері 
ұлтымыздың қағазға түспеген өмір за-
ңы. Жасы үлкенге инабаттылық, құр-
мет, сый көрсету – жас адамды нұр-
ландыра, сұлуландыра түсетін қасиет, 
сирек кездесетін қазына. Мəдениетті 
адамның көңілінің түбіне түйген мейі-
рім нұрын шашпай тұрмайды. Соны-
мен бірге эстетикалық тəрбие, өнеге, 
тəрбиенің барлық саласымен тығыз 
байланысты. Ол өмір бойы қалыпта-
сып, дамып отырады. 

Өзге халықта жоқ, тек қазақ хал-
қына ғана тəн ерекшеліктерді көрсете-
тін көзі – тірі халық тарихы. Бұл ерек-
шелік ұлтымыздың салт-дəстүрін дə-
ріптеуші, алға таратушы үлкен-кішіге 
ой салмай, жүрегінен орын алмай қой-
майды.  

Ғасырлар бойы қазақ халқының 
санасында белгілі бір ұғым, наным, 
əдет-ғұрып қалыптасқан. Жер мен су-
ға, отқа, көкке табыну, ырым, тыйым, 
тасаттық беру, көкке жалбарыну. Бұл 
жерде халқымыздың туған табиғаттың 
құдіретін ғана түсініп қоймай, оның 
сұлулығын сезінгендігін аңғарамыз. 
Қазақ халқы табиғатқа табына оты-
рып, оны аялай білген. Халқымыз та-
биғатты өздерінің өмірін қорғаушы ре-
тінде ардақтағанына күмəн келтіруге 
болмайды 

Эстетикалық тəрбие – адамгер-
шілік тəрбиесінің ең маңызды саласы. 
Оны тəлім-тəрбиенің басқа түрлерімен 
байланыстыра, мейлінше шебер жүр-

гізу – бастауыш сынып мұғалімдерінің 
үлесіндегі міндеті. Мысалы, балалар-
ды еңбекке баулимыз. Еңбекке тəрбие-
леу үрдісінде мəселенің эстетикалық 
жағына, оқушының шығармашылық 
қабілетінің дамуына жете мəн беруіміз 
керек. Бастауыш сынып оқушылары-
ның шығармашылық жұмысқа ұмты-
лушылығы мектепке келген алғаш 
күндерінен-ақ байқалады. Олар сахна-
да ойнауға, айтуға бейімделген еркін 
сюжетті қысқа əдеби көркем шығарма-
лардың кейіпкері болуға əуестенеді. 
Бір сөзбен айтқанда, бастауыш сынып 
балаларының əлі келетін шығармашы-
лық жұмыстардың түрлері көп-ақ. 
Осыларды ескере отырып, бастауыш 
сынып мұғалімдері өте ыждағаттық-
пен əр оқушыға үлкен сеніммен, сүйіс-
пеншілікпен қарап, баланың шығарма-
шылық қабілетін дамытып, оның эсте-
тикалық сезімінің өскенінің куəсі бо-
луы керек.  

Əсемдікті түсіне білу ешқашан 
да кеш болмайды. Асқан сұлулыққа 
жол ашатын жақсы талғамды тəрбие-
леу үшін, бастауыш сынып мұғалімі өз 
бетінше үнемі еңбек етуі, ізденуі ке-
рек. Өзіне-өзі эстетикалық тəрбие бе-
румен шындап шұғылданған мұғалім 
болашақта аса зор құрметке ие бола-
ды. Өйткені, адам əсемдікті ұғынумен 
бірге бірте-бірте өзінің рухани бейне-
сін де қайта жасайды. Оның санасы 
мен сезімі тереңдеп, байи түседі, жү-
регі қайырымды бола бастайды. Сон-
дықтан ондай адамға өмір де жарқын, 
қызғылықты, бақытты болады.  

Аға ұрпақтан орта буынға, одан 
жас өспірім балаларға сабақтаса жал-
ғасып келе жатқан эстетикалық тəр-
биенің мəртебелі мерейлі мақсаты да 
осы бағытқа жетелеу, жеткізу.  

Халық шығармашылығының 
«қай түрінде де табиғат құбылысының 
əсері болатыны анық. Халық табиғат-
тың əсем құбылыстарын жырға, күйге, 
ою-өрнекке түсіргенде, алдымен кəсіп-
тік қажеттілігін ойластырып, сəнділік, 
жарастық əсемдік жағын да қарас-
тырған. Əсемдік адам тұрмысына қа-

жетті құбылыс болумен қабат, асқақ 
əсем сезім туғызатын, рухани күш 
екендігі анық». 

Оқушылардың эстетикалық тəр-
биесі оқу-тəрбие үрдісінде іске асыры-
лады. Эстетикалық білімнің негізі – 
оқу пəндері. Мектеп оқушылары əр 
түрлі пəндерді оқудың нəтижесінде та-
биғаттың, еңбектің сұлулығын жəне 
адам іс-əрекетінің əдемілігін бағалай 
білуді түсінеді: 

Ана тілі – мəдениетті сөйлеу, 
көркемдік танымын қалыптастырып, 
қиялын дамытады. 

Музыка – сезімдерін дамытып, 
музыкалық мұратын қалыптастырады. 

География (дүниетану) – оқушы-
лардың эстетикалық дүниетанымын 
дамытады. 

Бейнелеу өнері – кескіндеме, мү-
сін, графика, əсемдікті жасау қабілетін 
дамытады. 

Химия, физика – табиғи құбы-
лыстар жөнінде түсінік алады.  

Эстетикалық тəрбие берудің жа-
ңа мазмұны оқушы бойындағы мына-
дай мүмкіндіктердің дамуын қарасты-
рады: қоршаған ортадан саналы əсер 
алу, əдемілікке деген байқампаздық 
көзқарасын, осы салада оларға білім 
беріп, тəжірибелік мүмкіндіктермен 
қамтамасыз ету. 

Эстетикалық тəрбие – көркем 
шығармашылық қызметтің əрбір қы-
рын меңгертетін күрделі үрдіс. Оның 
тұжырымы төмендегідей: 

А) қабылдау, сезіну, түйсіну, 
өнер мен өмірдің сұлулығын түсіну, 
мүмкіндіктер мен бейімділіктерін, ұм-
тылысын тəрбиелеу; 

Ə) өз ойынан сұлулық, əдемі 
əлем ойлап табуға, оны өмірінің бір-
ліктерге енгізуге ұмтылдырып тəрбие-
леу; 

Б) көркем-шығармашылық жұ-
мысқа араластыру жəне көркем-шы-
ғармашылық мүмкіндіктерін дамыту. 

Қорыта келе, бастауыш мектепте 
балалардың негізі əрекеттерінің ішінде 
жоспарлы, жүйелі, мақсатты жүргізіл-
се, олардың қоршаған ортаға, табиғат-
қа, адамдарға т.б. эстетикалық талға-
мы, көзқарасы, қызығушылығы да-
мып, мейірімділік, қайырымдылық қа-
сиеттері қалыптасады. 

Conclusion 

Shaping the aesthetic culture-process 
of the goal-directed development to abilities 
to personalities to full-fledged perception 
and correct understanding beautiful in art 
and reality. Shaping the aesthetic culture- 
not only expansions of the artistic outlook, 
list of the advisable books, film, music 
product but also organization human 
feeling,spiritual growing to personalities, 
regulator of the behaviour. 
 

Резюме 
Формирование эстетической куль-

туры – это процесс целенаправленного 
развития способности личности к полно-
ценному восприятию и правильному пони-
манию прекрасного в искусстве и дейст-
вительности. Формирование эстетичес-
кой культуры – не только расширение ху-
дожественного кругозора, но и организа-
ция человеческих чувств, духовного роста 
личности. 

